
Exelênsias, 

Ex-Prezidente Repúblika no Nobel da Paz, Dr. José Ramos-Horta 

Ex-Ministru Negósius Estrajeirus Argélia no ex-Enviadu Espesial Sekretariu-

Jeral Nasoens Unidas ba Síria, Señor Lakhdar Brahimi 

Membrus Governu hotu  

 

Exmus. Señores  

 Reitor  Universidade Nasional Timor Lorosa’e  

 Reprezentante Korpu Diplomátiku sira hotu  

 Reprezentante Instiuisaun Organizadora sira hotu  

 

Señoras no Señores, 

 

Molok atu hahu hakarak felisita inisiativa konjunta ida ne’ebé Institutu Estudus 

Diplomátiku Ministériu Negósiu Estranjeiru no Koperasaun, Presidênsia Repúblika, 

Gabinete Nobel da Paz, Institutu Defeza Nasional no Universidade Nasional Timor 

Lorosa’e, hodi organiza palestra kona ba paz no seguransa no agradese mós ba konvite 

ne’ebé hato’o mai hau hodi halo abertura ida ne’e. 

 

Nune’e mós ho ksolok boot hau hato’o boas-vindas ba Señor Lakhdar Brahimi, ilustre 

konvidadu ba eventu ida ne’e, hanesan mós diplomata importante ida iha ita nia sékulu, 

halo votus atu husi oportunidade ida ne’e bele hetan buat di’ak husi ami nia rain, ne’ebé 

ohin bele moris iha klima paz, estabilidade no seguransa. 

 

Wainhira koalia ba paz, estabilidade no seguransa hanesan mós koalia kona ba Lakhdar 

Brahimi. Hau mós sei la hanaruk hau nia aprezentasaun kona ba personalidade ida ne’e, 

maibé laiha ema ida atu aprezenta di’ak liu S. Ex.sia. Dr. José Ramos Horta, nune’e hau 

mós sei la haluha nia kontributu valiozu kona ba paz. 

 

Bele hatete katak, Señor Lakhdar Brahimi ema ida ne’ebé ho konviksoens. Husi tinan 

1956 to 1961, luta ba rezistênsia iha Funu kona ba Argélia nia Independênsia, hanesan 

mós ita timor oan halo iha tempu liu ba, hodi ohin loron bele sai hanesan país livre ida. 

Empeñu ida ne’ebé mak nia dedika ba nia rain, hatudu ba ema hotu iha mundu tomak, 

no wainhira molok kaer pasta hanesan Negósius Estranjeiru okupa mós kargu nível aas 

iha Nasoens Unidas, hala’o servisu ba paz liu tinan 50 nia laran. 

Wainhira sai hanesan Prezidente ba Painel Altu Nível Operasoens Paz Nasoens Unidas 

nian, nia produz “Brahimi Report”, ho naran ida ne’e nia sai koñesidu liu tan, no sai 

hanesan dokumentu importante ba operasaun paz iha tinan 15 ikus ikus mai ne’e, 

dokumentu ne’e sai hanesan baze ba doutrina Nasoens Unidas nian iha matéria ida ne’e. 

 

Nia la tauk atu hatudu frajilidade operasaun paz ninian no nesesidade atu iha asaun 

preventiva no diplomátika, hodi nune’e bele hetan resposta ida ne’ebé efikaz liu. Ho ida 

ne’e maka iha ona mudansa boot ba iha misaun Nasoens Unidas nian no hahú ona iha 

operasaun multidimensionais, hodi hamosu kondisaun favoráveis ba konstrusaun paz 

(“peacebuilding”) no konstrusaun Estadu nian (“statebuilding”). Maibé, kestaun Timor-

Leste nian hanesan país ida ne’ebé ho misaun ida kompleksu liu, maka iha nesesidade 

hodi uza forma planeamentu seluk ne’ebé seidauk utiliza to’o agora.  

Agora dadaun ami iha, ho orgullu boot, kontributu foun iha sentidu ida ne’e. Hau hato’o 

“ho orgullu boot”, se karik permiti hau hanaran “Ramos Horta Report”, liu husi  ami nian 

ilustre maun boot, hanesan Prezidente Painel Independente Alto Nível kona ba 

Operasaun Paz Nasoens Unidas nian.  

 

Relatóriu foun ida ne’e atu mai atualiza no rekontestualiza preokupasaun balu 

komunidade internasional nian, kona ba oinsa bele alkansa paz iha situasaun konflitu, 

dala barak mai husi violênsia ne’ebé akontese bebeik ona, autoridade Estadu fraku, 

prezensa husi atores transnasionais no grupus sira ne’ebé hakarak halo vilênsia, nune’e 

mós ligasaun ba krimes sira ne’ebé organizadus. 

 

Husu mós atu haré ba nesesidade oinsá buka solusaun polítika foun ida, no tau aas liu 

diplomasia preventiva no esforsu polítiku hodi bele mantem prosesu paz iha dalan 

ne’ebé loos, no sei servisu parseria hamutuk ho organizasaun rejionais no sosiedade 

sivil, hodi hatudu ba sira aspetu ida katak sira mós halo parte no sira mós nain ba 

servisu ida ne’e.  

 

Señoras e Señores 

 

Palestra ida ne’ebé maka ohin ita atu rona, hanesan kontributu importante no hanesan 

mós mata dalan inspirasaun ita nia rain, ho nune’e ita bele hakbiit liu tan ita nia 

dedikasaun no servisu. Reflesaun sira ne’e hotu importante tebe tebes hodi ita hanoin 

kona ba senário kontemporâneo mundial , ba nesesidade Timor-Leste no ita nia polítika 

esterna, hodi sai hanesan baze estabelesimentu relasaun amizade ho paízes hotu hotu, 

no hodi fo kontributu ba promosaun paz, seguransa no estabilidade. 

 

Valores sira ne’e, la’ós sai hanesan deit kestaun rai laran nian, sai hanesan konseitu 

transversais no multifatoriais, liu liu haré ba forma oinsá ita nia país integra  iha sistema 

rejional no global seguransa nian. 

 

Eventu ida ohin ne’e sai hanesan oportunidade ida hodi bele prepara futuru líderes 

nasionais, hodi kontribui oinsá bele kompreende kestaun rejionais no globais nune’e 

mós hodi bele iha vizaun global ida. Ne’e sai hanesan parte ida husi semináriu no 

palestra ne’ebé organiza husi Institutu Diplomátiku MNEC nian, ho parseria instituisaun 

sira seluk, hodi konvida ema husi rejiaun no mundu seluk atu partilla esperiênsia, ideias 

kona ba prosesu paz mundial. 

 

Hau hato’o agradesimentu ba Señor Brahimi no Dr. José Ramos-Horta, ba sira nia 

kontributu hotu hotu, no hein katak ho eventu ida ne’e sai hanesan oportunidade 

enrikesimentu ba ema hotu. 

 

 

Obrigadu wain. 

 

Dr. Rui Maria de Araújo 

Díli, 12 de agosto de 2015 


